
Jóannes Eidesgaard, løgmaður, Postboks 64, FO-110 Tórshavn

Bjørn Kalsø, landsstýrismaður, Postboks 347, FO-110 Tórshavn, og

Til allar tingmenn

Niðurstøða hjá landsstýrismálanevndini í málinum um keyp og sølu av fiskiførum

Eftir at hava lisið upprit frá nevndarskrivaranum, dagfest 27. oktober 2006, skriv, dagfest 6. november 2006, við viðmerkingunum hjá landsstýrismanninum í fiskivinnumálum til uppritið, umframt skriv við viðmerkingunum frá landsstýrismanninum, dagfest 20. november 2006, til fyribilsniðurstøðu nevndarinnar hevur landsstýrismálanevndin gjørt sær hesa endaligu niðurstøðu í málinum:
Áseting í § 7 í lógini um vinnuligan fiskiskap hevur til endamáls at tryggja, at tað veruliga og ikki bert formliga eru føroysk áhugamál, sum standa aftan fyri íløgur í fiskifør.

Orðingin í § 7, stk. 3, nr. 2 um avgerðarrætt er tó neyvan nóg greitt orðað til einsamøll at byrgja upp fyri hesum.

Fyri at tryggja, at tað veruliga eru føroysk áhugamál, sum standa aftan fyri íløgur í fiskifør, hevur landsstýrismaðurin við § 7, stk. 6 í lógini fingið heimild til at seta treytir um íløguførleika hjá teimum einstøku eigarunum aftan fyri ætlanirnar, og soleiðis "áseta treytir viðvíkjandi eginpeningi, parta- og ábyrgdarpeningi, herundir støddina av hesum í mun til íløguna, og íløguførleikan hjá eigara av fiskifari".
Hóast øll eru vitandi um, at íløgupeningur í føroysk fiskiskip í alt størri mun verður fingin til vega við útlendskum lánspeningi, er kunngerðin tó ongantíð gjørd.

Felagið, ið landsstýrismálanevndin hevur eftirkannað, hevur fingið so at siga allan sín íløgupening til fiskifarið til vega við útlendskum lánspeningi, umframt at eigararnir og leiðslan í felagnum hava bundið seg til at søkja góðkenning frá útlendskum lánsveitara, áðrenn avgerðir verða tiknar í øllum týðandi viðurskiftum.
Landsstýrismálanevndin metir tí, at landsstýrismaðurin í fiskivinnumálum hevur skúgvað til viks sína skyldu sambært lógini um vinnuligan fiskiskap § 7, stk. 6 at áseta treytir, ið kunnu tryggja, at endamálið við lógini verður nátt. 

Harumframt metir nevndin, at eftirkanningin hjá Fiskimálaráðnum av eigara- og avgerðarrættindum í sambandi við, at skip skifta eigara, ikki er egnað at veita trygd fyri, at reglurnar í § 7 í lógini um vinnuligan fiskiskap eru hildnar. 
Landsstýrismálanevndin metir m.a. ikki, at hendan eftirkanningin kann gerast, uttan at Fiskimálaráðið útvegar sær roknskaparupplýsingar frá viðkomandi feløgum.
Vísandi til § 12 í starvsskipan nevndarinnar, verður niðurstøðan hjá landsstýrismálanevndini í málinum um keyp og sølu av fiskiførum, saman við grundgeving nevndarinnar hervið fráboðað løgmanni, viðkomandi landsstýrismanni og øllum løgtingsmonnum. 

Sum partur av grundgeving nevndarinnar, verður uppritið hjá nevndarskrivaranum í málinum, dagfest 27. oktober 2006, viðlagt fráboðanini. Víst verður á, at uppritið inniheldur trúnaðarupplýsingar, og tí er stemplað í trúnaði.

Skrivið við viðmerkingunum frá landsstýrismanninum, dagfest 20. november 2006, til fyribilsniðurstøðu nevndarinnar, verður viðlagt fráboðanini. Viðmerkingarnar frá landsstýrismanninum í fiskivinnumálum hava ikki givið nevndini høvi at broyta sína fyribilsniðurstøðu í málinum.

N. v.

Kári P. Højgaard
formaður

